
Den e edishon aki 

1 Introdukshon 

2 Kontinuashon di Introdukshon 

2          Pa Bo Sa (desaroyo spiritual) 

3 Kontinuashon Pa Bo Sa  

4 Kontinuashon Pa Bo Sa 

5 Kontinuashon Pa Bo Sa 

5       Mira + Skucha = Papia 

6       Kontinuashon Mira + Skucha = Papia 

6       Oración de Navidad  

7       Mensaje de Navidad CICE AMERICA    

S  Athunto: Aktividat Spiritual 

S ” Pushi i Raton ” 

Mientrastantu tres  kos ta 
keda: Fe, Speransa i 

Amor; pero esun di mas 
grandi ta Amor. 

(1Korintionan 13:13) 

Bo dilanti bo tin e tres edishon di nos 
“kompas spiritual”. E último edishon pa 
aña 2010, pues un edishon den 
ambiente di atvènt. 
 
Kon? Bo no a tende nunka di “Kompas 
Spiritual”? Wèl, “Kompas Spiritual” ta e 
nòmber ku Komishon Pastoral di 
Scouting Antiano a skohe pa e boletin 
informativo ku e komishon aki lo publiká 
ku regularidat. Kompas Spiritual ta 
intenshoná komo un boletin, na promé 
lugá pa lidernan di Scouting Antiano, 
kargá ku informashon pa sostené 
desaroyo spiritual di e lidernan mes i 
tambe pa nan trabou komo lider. 
Kompas Spiritual lo kontené informashon 
di aktividatnan di Komishon Pastoral i 
CICE, pero tambe un rúbrika litúrgiko i 
tambe aktividat spiritual ku lo por hasi ku 
e muchanan i hopi mas. 
 
E intenshon ta pa distribuí Kompas 
Spiritual via email i website. Riba papel, 
Kompas Spiritual lo ta disponibel den 
Scout Shop. Segun aktividatnan di 
Scouting koinsidí ku publikashon di 
Kompas Spiritual, Komishon Spiritual lo 
hasi uso di e oportunidat i parti kopia di 
e boletin aki. 
 
Den e promé edishon nos a introdusí 
Komishon Pastoral na e lesadónan  i den 
e di dos edishon nos a duna detaye di 
“maneho di desaroyo spiritual den 
Scouting Antiano” manera presentá pa 
e Komishon Pastoral i aprobá pa 
direktiva di Scouting Antiano 
 
Si pa kualkier motibu bo no tin e promé 
dos edishonnan di Kompas Spiritual i bo 
ta interesá den esakinan, djis manda un 
mail pa un di e miembronan di 
Komishon Pastoral òf pasa tuma un den 
Scout Shop.  
 

Introdukshon: 

Nos di tres edishon ta den ambiente di 
atvènt pero nos a inkluí e sertifikado 
formal ku kua CICE a rekonosé Scouting 
Antiano komo miembro di CICE. Tambe 
nos ke informá nos lesadónan e 
informashon ku CICE ta organisando su 
promé “ICCS JAMBOREE”. Esaki lo tuma 
lugá di 26 di desèmber 2010 pa 2 di 
yanüari 2011 na Thailand. Dor ku den 2011 
ya tin Jamboree Mundial nos no a duna 
muchu publisidat na e Jamboree di ICCS 
/ CICE. 
 
Kiko bo Komishon Pastoral ta bai hasi den 
2011: 

- Bishita tur grupo di Scouting 
Antiano pa asina komprondé e 
nesesidatnan relashoná ku 
desaroyo Spiritual di nos 
miembronan. 

- Formalisá Komishon Pastoral 
Scouting Antiano den e struktura di 
Iglesia. 

- Organisá evento pa formashon 
spiritual di miembronan di 
Komishon Pastoral. 

- Organisá tayer di “Wak bo Kaya” 
pa lidernan di Scouting Antiano. 

- (Re)-introdusí “vaardigheidsinsigne” 
pa Scoutnan aktivo den Iglesia. 

 
Disfrutá di e di tres edishon di “Kompas 
Spiritual”. 

- Pa bo Sa (desaroyo spiritual) 
Den e edishon aki nos ke kompartí ku bosonan den e rúbrika di Pa bo Sa 
(Desaroyo Spiritual) E karta ku Obispu Mgr. Luis A. Secco. a manda pa 
Diósesis di Willemstad pa pastornan lesa pa e fielnan. Den e temporada 
di Atvènt aki laga nos prepará pa e binida di Kristu dor di hiba un bida 
ku ta agradá Dios. 

 Mensahe pa Atvènt 2010 
Rumannan, 
Pas i amor di Hesukristu sea ku boso! 
“Ban pone tur obra di skuridat un banda i bisti e armadura di lus... bisti 
boso mes ku Señor Hesukristu” (Rom 13, 12.14). 

Na kuminsamentu di Atvènt di e aña 
aki, e yamada di apòstel san Pablo 
na e kristiannan di Roma ta pa nos 
tambe un Palabra di Dios hopi 
aktual I urgente pa nos aktua segun 
e Spiritu di bèrdat ku ta iluminá nos 
bida i nos historia. E ehèmpel i e 
komparashon tokante lus i skuridat ta 
un tema hopi konosí i sugestivo den 
Beibel, i den temporada di Pasku di 
Nasementu ta e signo mas usá pa 
liturgia i tradishon kristian, (nos 
mester bisa tambe esun mas 
komersialisá pa nos mundu). Mi ta 
referí, por ehèmpel, na e signo di e 
korona di Atvènt ku e kuater bela ku 
ta sende un tras di otro riba kada 
djadumingu di Atvènt. Nos ta 
menshoná e pesebre ku danki na e 
inspirashon di San Francisco di Asis, a bira un elemento di piedat popular i un manera di 
katekisá hopi stimá pa mucha, hóben i adulto, den nos kas di famia i den ambiente di 
misa en general. Huntu ku e dos imáhen aki nos tin tambe e palu di Pasku (Kèrstbom) 
iluminá pa bariedat di lus di koló, ku a bira un símbolo di Hesukristu, lus di mundu ku ta bria 
den skuridat (Huan 1,5). Tur esaki ta pa nos drenta den e ambiente di preparashon pa 
Nasementu di Hesus ku un konosementu mas profundo di loke Liturgia di Iglesia ta ofresé 
nos pa medio di e signonan sakramental i e piedat popular. Sinembargo nos ta ripará ku 
aña tras aña e generashonnan hóben, e muchanan ku ta prepará pa risibí e 
Sakramentunan di Inisiashon Kristian, e parehanan ku ta prepará pa Matrimonio, i hasta 

nos komo saserdote, religioso i 
laikonan dediká na ministerio di 
Iglesia, ta keda influenshá pa un 
mentalidat materialista i ta pèrdè 
poko, poko e rikesa di e signonan 
aki i nan balor spiritual. Mi ke sugerí 
pa e Atvènt di aña aki, pa medio 
di predikashon, katekesis i otro 
momentunan di formashon, pa 
nos por yuda otro komprendé I 
biba ku mas profundidat tur e 
signonan aki di tradishon kristian i 
piedat popular, no solamente den 
e temporada aki, pero tambe 
kada parti di e aña litúrgiko di 
Iglesia. Tumando e imáhen di e 
korona di Atvènt, mi ta mira ku e 
kuater bela, ku ta signo di Kristu ku  
ta iluminá skuridat di nos mundu, 
skuridat di piká, ta haña un 
aplikashon hopi konkreto di San  

Pablo ora e ta señalá komo 
skuridat tur e “deseonan malu ku 
ta bini di boso naturalesa 
pekaminoso” manera: “paranda, 
buracheria, inmoralidatseksual, 
bida parotin, pleitamentu i 
envidia” (Rom 13, 13-14). Por el 
kontrario, nos por puntra: kua ta 
e lus ku Kristu ke pa nos sende na 
lugá di e skuridat di e pikánan aki? 
Kon nos por laga Hesukristu trese 
klaridat i kaba ku e realidat 
negativo ku nos ta pasa aden 
personalmente òf 
komunitariamente? San Pablo 
mes ta duna nos un kontesta ora 
e ta papia di un bida ku ta 
kuadra ku Spiritu Santu (Gal 5,16-
26), ku ta mes kos ku “bisti nos 
mes ku Kristu Hesus” (Rom 13,14). 

Rumannan mi ta invitá boso: Laga nos sende e promé bela di Korona di Atvènt ku práktika 
di amor i bondat kontra e skuridat di odio i egoismo. Laga nos sende e di dos bela di pas i 
pasenshi, pa vense violensia i pleitamentu. Laga nos sende e di tres bela di goso i 
amabilidat kontra e skuridat di tristesa i falta di rèspèt.  Laga nos  sende e bela  di  fieldat, 
humildat i dominio propio, pa vense e skuridat grandi di infieldat, spesialmente den bida 
matrimonial, soberbia ku no ta laga 
nos pordoná otro i libertinahe seksual 
ku ta deshonrá nos kurpa ku ta 
tèmpel di Spiritu Santu. Pa e lus di 
Kristu iluminá nos bida, El a laga 
komo regalo pa su Iglesia e 
Sakramentu di Rekonsiliashon òf 
Konfeshon pa nos haña pordon di 
nos pikánan i risibí di nobo e grasia 
boutismal. Mi ta rekomendá durante 
e temporada aki di Atvènt pa nos 
por aserká saserdotenan i laga Spiritu 
Santu iluminá nos konsenshi pa 
konfesá nos pikánan. Hesus ke bishitá 
nos den e Pasku aki, i e ta bisa nos 
manera El a bisa Zakeo: “Mi mester 
keda serka bo” (Lk 19,5). Pa finalisá 
mi no por laga sin menshoná e 
desafio grandi ku nos islanan ta 
enfrentá den e realidat polítiko nobo. 
Komo miembronan di Iglesia i komo  
siudadanonan responsabel, mi ta 
invitá boso pa sigui promové e  

ambiente di diálogo berdadero pa fortalesé loke ta uni i aseptá e diferensianan komo 
elemento ku ta yuda nos krese i madurá komo pueblo. Mi ta sigur ku nos Plan Pastoral 
Diosesano ku su metanan pa  e aña 2010-2011, lo koperá pa krea un ambiente di union 
komunion berdadero. Ku Maria Inmakulada, patrono di nos Diósesis, ku nos ta selebrá su 
fiesta dia 8 di Desèmber próksimo, kompañá nos na enkuentro ku su Yu Hesukristu den e 
solemnidat di su Nasementu i den Aña 2011. 

 
Boso sirbidó den Hesus i Maria,  
 
Mgr. Luis A. Secco, SDB 
Obispu di Willemstad 
 

 
  
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
 
  
 
 
 
 
 
 
 

 

MIRA   +   SKUCHA   =   PAPIA 

                
Echonan di apòstelnan 4, 20 ta bisa : 
 
“Di nos banda ta imposibel pa nos keda sin konta loke nos a mira i tende”. 
Esaki ta un di e pasashi nan den beibel ku ta buta mi emoshoná kada bes ku 
mi kòrda. E aktitut di Pedro i Huan ta impreshonante. E reakshon aki tin di haber 
ku nos sentidonan : MIRA + SKUCHA (wowo i orea). 
 
Ya ku nos ta papia di nos sentidonan, 
Bo sa kua ta e animal ku ta mira dòbel ? 
E kontesta di e pregunta aki ta bai mas leu ku e realidat. 
Tin ta bisa ku ta águila,  
Tin ta bisa ku ta tribon i otronan ta bisa ku ta pushi. 
 
Un biaha na un skol un maestra a puntra su alumnonan di su klas 
 e mesun pregunta aki. 
Kua animal ta mira dòbel? 
Un alumno a kontesta ku ta un águila. 
Un otro a bisa ku ta un pushi. 
Un alumno ku yen di animo a bisa ku ta un tribon. 
Por último, un alumno a duna un kontesta masha kómiko.  
E alumno aki a bisa ku un konvikshon/seguridat :  
e animal ku ta wak dòbel ta un karné paso e ta wak ku su wowonan  
i e ta bisa bèèèèèèèè ku su boka. 
Nos mishon komo kristian ta di wak dòbel, skucha dòbel pa por papia dòbel. 
 
Den nos bida di tur dia nos tin ku puntra nos mes: 
 

• Kiko nos ta mira ? 

• Kiko nos ta skucha ? 

• Kiko nos ta papia ? 

Orashon : 
Señor, riba e dia aki, mi ta pidi Bo pa mi wowonan, 
Pa mi wowonan spiritual por mira BO tur momentu, 
Mi ta pidi Bo tambe pa mi oidonan, 
Mi ke skucha Bo stèm, mi ta anhelá di mira Bo i skucha 
BO, pa mi por  
Papia di BO, i bisa ku alegria : 
 
“Mi no por keda sin papia di loke mi a mira i skucha”. 
 
Amèn. 

 
 

 
 
 
 
 
 
 
 
 
 
 
 
 

Ta eksistí un fórmula pa bo sa kiko bo ta bai papia : 
MIRA   +   SKUCHA   =   PAPIA 
 
Loke bo ta mira, 
Loke bo ta skucha, 
Ta transformá den palabra, esta loke bo ta papia. 
 
Nos ta yamá pa skucha e stèm, e stèm di DIOS. 
Mi karné nan ta skucha mi stèm. Ami konosé nan i nan ta sigui MI, i AMI  ta duna nan 
bida eterno (Huan 10, 27,28). 
Esnan ku ke mira e reino di Dios, esnan ku invertí su tempu pa skucha palabra di DIOS, 
tin ku bisa ku hopi emoshon manera Pedro i Huan a bisa den Echonan di Apòstel nan 
4,20 : 
 
“DI NOS BANDA TA IMPOSIBEL PA NOS KEDA SIN KONTA LOKE NOS A MIRA I TEND’É. 

PUSHI I RATON 
   
 
 
 
 
 
 
 
 

 
 
 
 
 
DESKRIPSHON DI E AKTIVIDAT 

 
 
 
 

META DI E AKTIVIDAT 
 
 

     
E TA KONTRIBUÍ NA LOGRO DI E SIGUIENTE  
OPHETIVONAN EDUKATIVO 

 
 
 
 
  
  MATERIAL  
 
 
DESAROYO DI E AKTIVIDAT 
 
          Adelantá ta skohe un partisipante 
pa ta e “opservadó”. Otro partisipantenan 
tini ku djis kana rònt den un área definí i 
kombersá. Kada partisipante a skohe ken 
nan ke “protehá” i ken nan ke “evitá” 
pasobra nan tin miedu di dje òf nan no ta 
gust’é. Kanando ta kombersá, meskos ku 
den un situashon normal kada ken ta hala 
mas serka di esun ku nan ke protehá 
(buska su atenshon) i di e otro banda hala 
pia for di esun ku nan ke “evitá”. Esaki 
mester sosodé den un forma serio i 

sinsero pero spontáneo. No por kambia 
eskoho durante e wega. Despues di 5 
minüt e “opservadó” ta bisa ken segun e 
ta protehá ken i ken ta “evitá” ken. Otro 
partisipantenan ta reakshoná pa asina saka 
afó si e “opservadó” a wak bon òf no. 
Despues por kuminsá di nobo ku otro 
“opservadó”. Klaro ku kada partisipante 
tambe ta skohe di nobo ken e ke “protehá 
i ken e ke “evitá”. 

A
re

a 
di

 d
es

ar
oy

o 
S

P
IR

IT
U

A
L 

Un wega pa hasi durante un enkuentro normal pa siña e 
Scoutnan paga tinu riba esnan rondó di dje i bira konsiente 
di nan lugá den e grupo di hende ku nan ta.  

1. Rekonosé bo lugá den un grupo di hende. 
2. Rekonosé bo lugá den relashon ku otro hende.  

LUGÁ 
Kaminda e grupo ta 
reuní. Por ta paden òf 
pafó pero preferensha ta 
pa hasi e aktividat pafó. 
 
DURASHON 
15 minüt, dependiendo 
kuantu partisipante haña 
oportunidat  pa opservá. 
 
PARTISIPANTENAN 
Scoutnan di kualkier 
edat ku huntu ta forma 
un sekshon. 

Komo ku por hasi e aktividat aki ku tur sekshon di edat no por indiká 
aki ophetivonan edukativo spesífiko. En general por bisa ku e 
aktividat aki ta kontribuí na alkansá vários ophetivo relashoná ku e 
área di afekshon i e área sosial, ya ku e tin de haber ku kada ken su 
lugá den grupo i den relashon ku otro. 

No tin mester di ningun material spesífiko. 

